
1.0 Formæli

1.1 Bakgrund

Henda frágreiðing er skrivað til landsstýrismannin í fiskivinnumálum vísandi til áheitanina frá landsstýrismálanevndini um at greiða frá, hvørji stig eru tikin í sambandi við niðurstøðurnar hjá Det Norske Veritas (DNV) í frágreiðingini um Jøkulfell-málið.

1.2 Endamál 

Endamálið við hesi frágreiðing er at útgreina og gera viðmerkingar til niðurstøðurnar hjá DNV í Jøkulfell-frágreiðingini og at lýsa, hvørji stig eru tikin í sambandi við niðurstøðurnar. 

1.3 Arbeiðsháttur

Henda frágreiðing er gjørd á tann hátt, at starvsfólk og leiðsla á MRCC hava gingið ígjøgnum frágreiðingina frá DNV. Viðmerkingarnar eru grundaðar á hesa gjøgnumgongd.

2.0 Kanningin hjá DNV um Jøkulfell

Frágreiðingin frá Det Norske Veritas um tilburðin, tá Jøkulfell sakk norðan fyri Føroyar, sum landsstýrismaðurin í fiskivinnumálum bað um, varð handað Fiskimálaráðnum á sumri 2005.

Beinanvegin frágreiðingin varð handað, var farið í gongd við at gera tær ábøtur, sum sambært frágreiðingini vóru neyðugar, og hetta arbeiðið heldur fram. Nærri verður greitt frá hesum niðanfyri. 
Tað kann í hesum sambandi verða nevnt, at MRCC Tórshavn í september 2005 fór undir at menna eina skipaða góðskustýring fyri virksemið á stovninum. Hetta arbeiðið er nú lokið, og stovnurin er innstillaður at fáa ISO 9001 góðkenning. Í frágreiðingini verður av og á víst til ISO skipanina. 
2.1 Viðmerkingar til frágreiðingina sum heild

DNV lýsir í frágreiðingini gongdina í Jøkulfell-málinum sera gjølla, men hóast hetta eru nøkur øki í frágreiðingini, sum vísa, at DNV ikki hevur fult innlit í allar smálutir. DNV gjørdi sínar niðurstøður eftir  stutta vitjan, og ymiskt tykist vera komið skeivt fyri. Í hesi frágreiðng er í hvørjum einstøkum føri, har skeivleikar eru íkomnir, gjørt vart við hetta. 
Flest allir partar, sum eru nevndir í frágreiðingini, hava sínar viðmerkingar til frágreiðingina. Fjarskiftiseftirlitið hevur gjørt  vart við, at fleiri frekvensir eru komnir skeivt fyri, og onkrar mannagongdir á Tórshavn Radio, í sambandi við hendingina, eru ikki nóg væl lýstar. T.d. stendur ongastaðni, at kvittað var fyri DSC-kallinum, hóast hetta varð gjørt. Tískil kunnu tey, ið lesa frágreiðingina, lættliga fáa eina skeiva mynd av tí, sum farið er fram, og fakkunnleikanum hjá teimun, sum frágreiðingin umfatar.

Veikleikar í frágreiðingini koma eitt nú eisini til sjóndar á tann hátt, at ein av niðurstøðunum er, at ov vánaligt samskifti var ímillum sjóbjargingarstøðina og Fiskimálaráðið, hóast hetta ongastaðni er viðgjørt í frágreiðingini. Sagt verður m.a. eisini, at MRCC átti at fingið sær eitt yvirlit yvir teir førleikar, tyrlur og annað tøkt tilfeingi, hóast hetta longu var væl lýst í SAR bókini, sum DNV fekk innlit í, tá kanningin varð gjørd. 

Atlantic Helicopters vísa m.a. á, at tað er skeivt, tá DNV sigur, at tyrlan hjá teimum ikki var bunkrað, tí MRCC veit, at eykatangarnir vera ikki bunkraðir, fyrr enn endaligu boðini um at fara vera givin, og tað tekur umleið 10 minuttir at gera hetta. Orsøkin til hesa mannagongd er, at um tyrlan skal bjarga fólki tætt undir landi, vera eykatangarnir ikki fyltir, tí tað avmarkar lyftievnini hjá tyrluni. 
Hóast hesar og fleiri aðrar veikleikar í frágreiðingini, hava Fiskimálaráðið, leiðslan á MRCC og partarnir í tilbúgvingini kortini valt at hyggja konstruktivt at frágreiðingini og nýta hana til at bøta um tey øki, sum frágreiðingin sigur tørva betringar. Semja er um, at økini, sum nevnd vera, kunnu betrast, og ein aðaltáttur innan tilbúgving er, at ábøtur skulu gerast alla tíðina. 

Í frágreiðingini vísir DNV í høvuðsheitum á fýra til fimm øki, ið treingja til ábøtur. Tey eru Mannagongdir og vegleiðingar, Bygnaður og ábyrgdir, Upplæring og Venjingar, Avtalur og Tøkniligar ábøtur.

Niðanfyri eru viðmerkingarnar hjá DNV týddar til føroyskt og skrivaðar við skráskrift, síðani koma viðmerkingarnar frá leiðsluni á MRCC til einstøku niðurstøðurnar. Hesar eru skrivaðar í vanligari skrift.

2.2 Mannagongdir og vegleiðingar 

2.2.1 Kort yvir tilfeingið

 - Tað átti at verið eitt greitt og dagført yvirlit yvir allar tøkar bjargingareindir við lýsing av, hvat tær kunnu og  ikki kunnu nýtast til. Hetta átti at umfatað størsta manningatal, hvat slag av útgerð, talan er um, ferð, tíðaravmarking, o.s.fr. Manningin á MRCC Tórshavn ( umframt AA, FRK og FVE ) átti at vitað, hvat hvør var førur fyri at gera. 

Til hetta er at siga, at ein SAR (Search And Rescue) handbók er gjørd, sum MRCC Tórshavn arbeiðir eftir og eisini arbeiddi eftir, tá Jøkulfell fórst. Hóast henda SAR-handbók ikki var góðkend av nøkrum myndugleika, so hevði stovnurin gjørt SAR-handbókina í tøttum samstarvi við oljufeløgini, sum í 2001 og 2003 boraðu eftir olju á landgrunninum, umframt aðrar partar av tilbúgvingini. Eitt nágreiniligt yvirlit yvir bjargingareindir var og er til taks.

2.2.2 SAR bókin (yvirhøvur) 

– SAR-handbókin treingir sum heild til ábøtur. Serliga kemur hetta til sjóndar við, at MRCC hevur sett ynski fram um at fáa eina ISO-góðkenning.

Ein ISO 9001 góðskuskipan er gjørd sum tryggjar, at fastar mannagongdir verða fylgdar. Stórir partar av SAR hondbókini eru tiknir við í góðskuskipanina. Møguliga er tørvur á eini SAR bók kortini til innanhýsis nýtslu, og støða verður tikin til hetta í næstum.
2.2.3 SAR mannagongdir ( Distress / Mayday mannagongd ) 

– SAR-ætlanin eigur at betrast. Hendan eigur at umfata eina stig fyri stig mannagongd, tíðarætlan, og eina vegleiðing um, hvørjar eindir skulu brúkast, og til, hvørjar neyðstøður tær skulu nýtast. Tað eigur at vera heilt greitt fyri allar partar, hvat skal gerast, tá neyðstøða er.
Í ISO 9001 arbeiðinum hevur verið hugt at øllum hesum mannagongdum. Neyðugar broytingar eru gjørdar, og øll skipanin sum hon er verður endurskoðað av góðkendum skoðara einaferð um árið.
Annars er útgangsstøðið enn sum áður, at allar tøkar eindir verða settar inn so skjótt sum til ber, um minsti ivi er um eina støðu. Vakthavandi yvirmaður hevur fulla heimild at seta tað í verk, sum hann metir neyðugt til at loysa málið. Leiðarin verður so kunnaður seinni, tá ið tíðin loyvir hesum. 

2.2.4 Vaktarskifti í sambandi við neyðstøður 

-  Tað eigur at vera ein mannagongd fyri, hvussu vaktarskiftið fer fram, meðan bjargingarstøður eru.

Mannagongdir eru gjørdar fyri vaktarskifti í sambandi við bjargingarstøður. Hesar loyva ikki, at vaktarskiftið fer fram mitt í vandamiklum hendingum, og eingin avhending verður gjørd, uttan at bæði farandi og komandi manning góðtaka hetta og hava tryggjað sær, at báðir partar hava somu uppfatan av støðuni.

2.2.5 Samskifti við felagar uttanhýsis 

-  Tað eigur at gerast eitt felags “málbrúk” fyri MRCC og samstarvsfelagar sum Atlantic Airways, FRK, og FVE. Hetta “málbrúk” kundi verið á ymiskum stigum í tilbúgvingini, t.d. grøn, gul og reyð støða við lýsing av, hvat hesar støður týða fyri einstøku partarnar.

Hetta er lýst í ISO 9001 arbeiðinum. Vert er eisini at nevna, at nøgdsemiskanningar verða gjørdar hjá bæði samstarvsfeløgum og brúkarum, har hesir hava høvi at gera vart við síni sjónarmið.
2.2.6 Fundir

 – Tað áttu at verið regluligir starvsfólkafundir á stovninum ( eina ferð um mánaðin ella eina ferð um vikuna ) við fastari dagsskrá, har øll, sum arbeiða á stovninum, sleppa at leggja sínar hugsanir og hugskot fram. Tey skuldu eisini verið kunnað um nýggj viðurskiftir, framtíðar tøkni, serligar støður o.s.fr. Tað eiga eisini at vera mannagongdir fyri eftirmetingarfundir av hendingum, har royndir vera latnar víðari ímillum starvsfólkini. (Note: MRCC Torshavn hevur longu tikið nøkur stig, tá talan er um fundir).

Innanhýsis fundir verða hildnir á MRCC Tórshavn eina ferð um mánaðin. Hetta var longu sett í verk, áðrenn DNV gjørdi sína kanning, og undirtøkan hevur verið góð. Nógv mál eru sett á dagsskrá, fleiri mál eru loyst, og onnur eru um at vera loyst. Fundirnir hava fasta dagsskrá, frásagnir verða gjørdar, og greiðar mannagongdir eru fyri eftirmetingar.
2.3 Bygnaður og ábyrgdir  

Bygnaðurin og ábyrgdirnar í bjargingarátøkum í dag eru fyri tað mesta greið fyri tey, ið arbeiða innan økið, men tað eru nøkur øki, sum mugu greinast betur. 

Til dømis eigur samarbeiðið ímillum Atlantic Airways, FRK, MRCC, FVE og Tórshavn Radio at gjøgnumgangast. Tað er av alstórum týdningi, at partarnir vita, hvør ger hvat og nær. 

Eitt annað øki, har betringar skulu gerast, er myndugleikin at taka avgerðir á MRCC Tórshavn. Mannagongdirnar siga, at leiðarin á MRCC hevur ábyrgdina av og er tann einasti, sum kann taka tær flestu torføru og truplu avgerðirnar. (T.d. hvat kann sendast, hvønn tað skal ringjast til, o.s.fr.) Hetta kundi møguliga viðvirka til, at tað gongur longri tíð enn neyðugt, áðrenn týðandi avgerðir verða tiknar. 

Tá niðurstøðurnar hjá DNV vóru komnar á sumri 2005, heitti landsstýrismaðurin í fiskivinnumálum á leiðararnar á Fiskiveiðieftirlitinum og MRCC Tórshavn um at taka stig til eitt samstarvsráð, har allir partar, sum regluliga taka lut í bjargingararbeiði á sjónum eiga at vera umboðaðir. 
Atlantic Airways, FRK, MRCC Tórshavn og FVE møtast regluliga í samstarvsráðnum at viðgera mál og mannagongdir í sambandi við SAR-arbeiðið. Partarnir vita, sum er, hvør ger hvat og nær, men tað eigur formliga at skipast, og tað verður støðugt arbeitt við at bøta um hetta.

Myndugleikin at taka avgerðir liggur í dag hjá vakthavandi á MRCC. Tað er ikki neyðugt at kunna leiðaran, áðrenn avgerðir, sum viðvíkja bjargingararbeiði, verða tiknar. Hetta kann gerast seinni, tá tíðin loyvir tí.

2.4 Upplæring og Venjingar

Í dag er líkt til, at fleiri góðar venjingar verða hildnar hvørt ár. Hóast hetta verður mælt til, at felags náttarvenjingar verða hildnar ( MRCC, FRK, FVE og AA) og felags bjargingar á sjónum, har kurv og bjargingarmaður verða brúkt.  

Fyri at betra  um ”felags uppfatanina”  mæla vit eisini til, at ”teambuilding” skeið verða hildin, har allir partar eru við.

Venjingar verða hildnar, og tyrlurnar hava náttarvenjingar saman við skipunum, har kurv og bjargingarmaður verða nýtt. Samstarvsráðið arbeiðir við at skipa venjingarnar í eina meira fasta legu, har allir partarnir eru við, til tess at tær vera so fjølbroyttar, sum til ber. Ein felags venjingarætlan liggur klár til góðkenningar hjá pørtunum, og fyrsta venjingin í sambandi við hesa avtalu verður eftir summarfrítíðina, sí viðlagda uppskot um ”Aftale for fællesøvelser”. 

Innanhýsis pappírs-venjingar hava eisini verið hildnar á MRCC, og harumframt hava fýra venjingar verið saman við ARCC Reykjavík og torninum í Vágum, har mannagongdir í sambandi við flogvanlukkur á sjónum vóru vandar. Eftirmetingar vóru gjørdar av hesum venjingum í Hollandi í november mánaði í fjør. 

Hetta varð gjørt í sambandi við Bright Eye Planning Conference, ið er eitt venjingar-forum, sum NATO samskipar til tess at førleikamenna bjargingarstøðirnar í Atlantshavinum. Í tí sambandi vóru eisini tvær størri venjingar lagdar til rættis at vera hildnar í apríl – mai í ár. Fyrra venjingin hevði tvey ”Scenario” norðanfyri Føroyar, og tann seinna sunnanfyri ímóti bretska markinum. Í hesum venjingum vóru skip og flogfør við úr Noregi, Íslandi, Onglandi, Føroyum, umframt at FRK luttekur við sínum eindum, sí annars heimasíðuna www.mrcc.fo, undir tíðindi. 

Føroyingar hava júst verið vertir fyri Bright Eye PXD, t.v.s. Post Exercise Debreefing, í juni mánaði í ár. Tá vóru umleið 40 – 45 fólk frá MRCC-støðum í Norðureuropa í Føroyum at eftirmeta sínar venjingar. Royndir og uppskot til ábøtur verða latin øllum luttakandi pørtunum seinni í ár.

Eitt venjingarhøli er innrættað í bygninginum, har MRCC heldur til, soleiðis at til ber at halda innanhýsis Table Top venjingar, og tað verður vant hvørt vikuskifti. Ætlanir eru frammi um at gera meira við hetta og møguliga at skipa venjingarnar eftir sama leisti sum t.d. ”bridge management” skeiðini á Danmarks Tekniske Universitet í Lyngby. Telefonskipanir, teldur, borð og annað er komið uppá pláss, og arbeitt verður víðari við hesum.

Eitt fjølmiðlaskeið hevur verið hildið fyri pørtunum í tilbúgvingini, har fjølmiðla- og samskiftismanna-gongdir vórðu viðgjørdar, og ein felags leistur er orðaður fyri fjølmiðlasamskifti, og verður í næstum sendur pørtunum í tilbúgvingini til støðutakan. 

Harumframt er ein føst avtala fingin í lag við fjølmiðlaráðgeva, sum altíð er tøkur til kreppustøður. Hesin parturin fyllir ógvuliga nógv, serliga hjá oljufeløgunum, sum kenna seg nógv tryggari við fjølmiðla-handfaringina í sambandi við kreppustøður, eftir at skipað viðurskifti eru á økinum.

Tann 22. juni í ár var ein ”full scale” venjing, sum var fyriskipað av Statoil, hildin fyri føroysku tilbúgvingini, soleiðis at partarnir sluppu at royna seg í eini møguligari kreppustøðu í frálandavinnuni. Eftirmeting var hildin á MRCC Tórshavn, og verður nágreinilig frágreiðing latin pørtunum í næstum.
2.5 Avtalur

Sáttmálin ímillum Atlantic Airways og MRCC má betrast sum skjótast. Tey, sum fara at dagføra sáttmálan, eiga at hygga at broytingum í “felagsmáli” ímillum partarnar, tíðarnýtslu, peninganýtslu, tíðina, tað tekur áðrenn tyrlan er á flogi, og eigaraviðurskiftum. Samstarvið millum hesar báðar partarnar virkar ikki nóg væl, sum er.

Avtalan ímillum MRCC og FRK átti eisini at verið eftirhugd og viðgjørd. Tó so nógvar betringar kundu fingist í lag við at havt regluligar fundir og munagott samskifti millum partarnar.

Samstarvið ímillum MRCC og Fiskiveiðieftirlitið sær út til at virka væl. Tað eigur tó frameftir eisini at vera ein skrivligur sáttmáli millum hesar partarnar, so at tað slepst undan møguligum misskiljingum í framtíðini. 

Sáttmálin ímillum Fiskimálaráðið og Atlantic Airways varð gjørdur 7. februar í 2001 og er galdandi í 10 ár. Tískil kann gerast trupult at gera stórvegis broytingar, hóast fleiri øki eru í sáttmálanum, sum mugu greinast nærri. Orðingarnar í sáttmálanum eru viðhvørt rættiliga ógreiðar, helst tí at óvist var, hvussu arbeiðið fór at verða skipað, tá avtalan var gjørd.   

Fyri tilbúgvingina kann tað vera serliga óheppið, at útkallitíðin til tyrlurnar er 60 minuttir, sum ikki verður mett nøktandi í tilbúgvingarhøpi. Útkallingartíðin er ymisk frá landi til land, men einstøk lond krevja 30 minuttir sum útkallitíð, til tyrlurnar skulu vera á flogi um náttina, og 15 minuttir um dagin. 
Eisini er ynskiligt, at nakrar treytir verða lýstar út í æsir, eitt nú hvørji krøv eru til avloysaratyrluna, tá bjargingartyrlan ikki er tøk. Bell 212, sum avloysir bjargingartyrluna, tá hendan er til eftirlit, hevur rættiliga avmarkaðan førleika í mun til Bell 412 tyrluna, og Bell 212 er lítið verd í bjarging á náttartíð í vánaligum veðri um veturin. 

Ein onnur umstøða, ið kann vera óheppin, er, at bjargararnir í tyrluni samstundis eru flogmekanikarar og arbeiða stóran part av tíðini upp á flogførini hjá felagnum. 

Samstarvið millum partarnar virkar tó væl, og hevur altíð virkað væl. Manning frá MRCC hevur verið og vitjað tyrlutænastuna fyri at kunna seg um umstøðurnar, og tyrlumanningin er javnan og vitjar MRCC. Gott samskifti er millum partarnar. 

Danska sjóverjan hevur ikki sjóbjarging sum sína høvuðsuppgávu í føroyskum sjóøki, men FRK og danska verjuskipið stuðla eftir umstøðunum við tí tilfeingi, ið er til taks, t.d. er verjuskip við tyrlu umborð ikki tøkt alt árið. Vísandi til hesi viðurskiftini er sáttmálin millum MRCC og FRK tí rættuliga generellur.  

Regluligir fundir vera hildnir við FRK í samstarvsráðnum, og gott samskifti er millum partarnar. Manning frá MRCC/TR hevur verið uppi í Mjørkadali og vitjað. Manning frá FRK støkkur javnan inn á gólvið hjá MRCC, og partarnir arbeiða væl saman, og er góður vilji til samstarv frá øllum síðum. Fýra menn frá MRCC hava eisini verið á SAR Mission Cordinator skeiði hjá donsku verjuni. Ætlanin er at senda fólk á skeið aftur í heyst.  

Eingin sáttmáli er ímillum Fiskiveiðieftirlitið og MRCC, tí MRCC skipanarliga hevur verið partur av FVE. Nú MRCC Tórshavn / Tórshavn Radio, Brunaumsjónin og samskiparin fyri tilbúgving verða skipað í serstakan tilbúgvingarmyndugleika, verður ynskiligt við sáttmála millum partarnar. Í vanliga samskiftinum við skipini er hetta tó eingin trupulleiki - kanska tí, at menn hava somu fakligu bakgrund við drúgvum royndum á sjónum.

Sum nevnt frammanfyri, hevur MRCC Tórshavn júst gjørt avtalu við fjølmiðlaráðgeva um at veita fjølmiðlarágeving í sambandi við neyðstøður, tí júst hetta er ein sera orkukrevjandi partur, tá vanlukkur eru. Tað hevur alstóran týdning, at fjølmiðlarnir ikki vera fataðir sum, at teir darva bjargingararbeiðinum, og tí er røtt kunning, sum verður givin á ein fakligan hátt og eftir góðum fjølmiðlasiði, sera umráðandi, so tey, ið hava samband við vanlukkustøður, eisini kunnu kenna seg trygg, tá tað snýr seg um fjølmiðlapartin.

Harumframt er ein samstarvsavtala júst undirskrivað við ARCC Reykjavík um handfaring av møguligum flogvanlukkum á føroyskum øki, har mannagongdir og ábyrgdarøki eru greitt útgreinað. Henda avtalan byggir á nakrar felags venjingar, sum vórðu hildnar í 2005. Ætlanin er í framtíðini at fara víðari við hesum og gera formligar samstarvsavtalur við bjargingarstøðirnar í Noregi, Íslandi og Onglandi.

2.6 Tøkniligar ábøtur
Ein AIS-skipan er ein góður háttur at hava eftirlit við skipum í umráðnum og ein góður háttur at fáa skjótar upplýsingar um skipaferðslu. Ætlanirnar at fáa AIS at virka eiga at halda fram.

Uppskot er lagt fram um at fáa AIS at virka í Føroyum, og varð ein kostnaðarmeting gjørd í 2005 av teknisku íløguni. Í hesum sambandi stendur føroyingum í boði at luttaka í einari verkætlan, har 
Norðanlondini leggja AIS upplýsingar í eina felags skipan, so tað eisini er møguligt at fylgja skipum í grannalondunum. Henda skipanin kann fáast at virka í 2007, um peningur verður játtaður til endamálið. 

Løgtingið hevur játtað pening til at dagføra teknisku útgerðina á Tórshavn Radio. Sáttmáli varð undirskrivaður í januar við felagið Frequentis í Wien um at veita tekniskan útbúnað til Tórshavn Radio. Útgerðin verður væntandi liðugt uppsett í november mánaði í ár. Ætlanin er at útbyggja VHF netið í 2007, soleiðis at økini, sum ikki eru umfatað í dag, eisini kunnu røkkast.

Føroyingar hava gjørt avtalu við Ísland, soleiðis at seinasta Navtex sendilovyið, sum er eftir í økinum, verður tillutað føroyingum, og skal føroyska Navtex skipanin eisini senda inn á Eysturlandið fyri íslendingar. 
Eingin fráboðanarskipan fyri farmaskip og frítíðarbátar er fyri Føroyar. MRCC Tórshavn hevur  biðið um pening til at gera eina váðameting fyri Føroyar, sum er neyðug, um trygdarnevndin hjá altjóða sjóvinnufelagsskapinum IMO skal viðgera eina formliga umsókn um fráboðanarskipan og taka undir við henni. 
3.0 Niðurstøða

Sjóbjargingarstøðin metir, at tey stig, sum longu eru tikin og eru ávegis, fara hvørt í sínum lagi at hækka støðið í tilbúgvingini í Føroyum. Hóast ábøtur verða gjørdar, merkir hetta ikki, at tilbúgvingin í Føroyum er á einum lágum støði samanborið við grannalondini, men tað er heldur ein staðfesting av, at innan tilbúgving kemst ongantíð á mál. 

Hildið verður fram við at bøta um tey økini, sum eru nevnd í frágreiðingin frá DNV. Arbeitt verður miðvíst við hesum og øðrum málum, sum leiðslan á MRCC-støðini metir hava týdning. Broytingarnar í bygnaðinum fara at styrkja leiðsluna innan tilbúgving, og yvirtøka av málsøkinum ger, at tey øki, sum einki er gjørt við, kunnu raðfestast. 

MRCC Tórshavn 10. juli 2006

Jóhan Jacob Jakobsen

leiðari

